
Yenilik etmək, hansısa zirvəni fəth etmək istəyirsiniz, amma buna 
ürək eləmirsiniz? Onda “Cəsur oğlanlar” kitabı sizə faydalı ola bilər. Bu 
kitab Azərbaycanın siyasi, mədəni, ədəbi, sənət həyatında inqilabi yenilik 
etmiş görkəmli şəxsiyyətlərdən bəhs edir. Öz sahəsində yeni yol açmış 
cəsur insanlar – ilk rəssam, ilk vokal ifaçısı, ilk parlament sədri, ilk cazmen, 
ilk cərrah... Hansısa zirvəni fəth etmək, yeni yol açmaq həmişə çətin və 
əzablıdır. Çünki bu, axına qarşı getmək kimidir. Öz sənətlərinin cəngavərləri 
isə məqsədə doğru gedən yolda heç bir çətinliyə təslim olmadılar, son ana 
kimi vuruşdular və adlarını tarixə yazmağı bacardılar. 

Bu kitab uşaqları, yeniyetmələri uğur qazanmağa ruhlandırmaqla 
yanaşı, həm də xalqımızın görkəmli nümayəndələri haqqında qısa, amma 
dolğun bilgi verir.

BABƏK
XÜRRƏMİlƏR hƏRƏKATıNıN RƏhBƏRİ, ƏRƏB XİlAFƏTİNƏ 

qARŞı CƏNuBİ AzƏRBAyCANDAKı AzADlıq MÜhARİBƏSİNƏ 
RƏhBƏRlİK eTMİŞ SƏRKƏRDƏ

(798–838)

O kiçik yaşda olanda ailəsinə bədbəxtlik üz verdi: atasına 
yolda quldurlar hücum edib ağır xəsarət yetirdilər. Ata aldığı 
yaralardan evdə dünyasını dəyişdi. Ana iki oğlu ilə baş-başa 

qaldı. Babək 10 yaşından anasına kömək edir, mal növbəsinə gedirdi. 
Bir az böyüdükdən sonra karvanlara qoşulub Azərbaycanın hər yanını 

gəzdi, yurdunun hər qarışına bələd oldu. Təbrizdə xürrəmilərlə tanış 
olduqdan sonra yenidən evlərinə, anasının yanına qayıtdı.

“Bəzz” adlanan dağ qalasında Cavidan adlı vilayət hakimi yaşayırdı. O, 
xürrəmilərə başçılıq edirdi. Cavidanın ən böyük düşməni Əbu İmran adlı 
feodal idi. Yolları daim toqquşurdu.

Bir dəfə Cavidan Zəncanda mal-qarasını satıb geri qayıdarkən qar 
fırtınasına düşür. Fırtınadan qorunmaq üçün təsadüfən dəstəsi ilə Babəkin 
evində qonaq olur. Yaşından böyük düşünən, ağıllı, fərasətli, döyüşkən 
cavan oğlan onda rəğbət oyadır və çox düşünmədən onu öz dəstəsinə 
dəvət edir.

Babək az bir vaxtda Cavidan və dəstəsinin etibarını qazanır. Bir neçə 
ildən sonra Cavidan Əbu İmranla toqquşmaların birində öldürülür. Onun 
öz vəsiyyətinə əsasən xürrəmilərə Babək başçılıq etməyə başlayır.


